
shrIkRiShNastavarAja

શ્રીકૃષ્ણસ્તવરાજ

શ્રીગણેશાય નમઃ ।
શ્રીમહાદેવ ઉવાચ ।
શ‍ૃણુ દેવિ પ્રવક્ષ્યામિ સ્તોત્રં પરમદુર્લભમ્ ।
યજ્જ્ઞાત્વા ન પુનર્ગચ્છેન્નરો નિરયયાતનામ્ ॥ ૧॥
નારદાય ચ યત્પ્રોક્તં બ્રહ્મપુત્રેણ ધીમતા ।
સનત્કુમારેણ પુરા યોગીન્દ્રગુરુવર્ત્મના ॥ ૨॥
શ્રીનારદ ઉવાચ ।
પ્રસીદ ભગવન્મહ્યમજ્ઞાનાત્કુણ્ઠિતાત્મને  ।
તવાંઘ્રિપઙ્કજરજોરાગિણીં  ભક્તિમુત્તમામ્ ॥ ૩॥
અજ પ્રસીદ ભગવન્નમિતદ્યુતિપઞ્જર ।
અપ્રમેયં પ્રસીદાસ્મદ્દુઃખહન્પુરુષોત્તમ  ॥ ૪॥
સ્વસંવેદ્ય પ્રસીદાસ્મદાનન્દાત્મન્નનામય ।
અચિન્ત્યસાર વિશ્વાત્મન્પ્રસીદ પરમેશ્વર ॥ ૫॥
પ્રસીદ તુઙ્ગતુઙ્ગાનાં   પ્રસીદ શિવશોભન ।
પ્રસીદ ગુણગમ્ભીર ગમ્ભીરાણાં મહાદ્યુતે ॥ ૬॥
પ્રસીદ વ્યક્તં વિસ્તીર્ણં વિસ્તીર્ણાનામગોચર ।
પ્રસીદાર્દ્રાર્દ્રજાતીનાં પ્રસીદાન્તાન્તદાયિનામ્ ॥ ૭॥
ગુરોર્ગરીયઃ સર્વેશ પ્રસીદાનન્ત દેહિનામ્ ।
જય માધવ માયાત્મન્ જય શાશ્વતશઙ્ખભૃત્ ॥ ૮॥
જય શઙ્ખધર શ્રીમન્ જય નન્દકનન્દન ।
જય ચક્રગદાપાણે જય દેવ જનાર્દન ॥ ૯॥
જય રત્નવરાબદ્ધકિરીટાકાન્તમસ્તક ।

જય પક્ષિપતિચ્છાયાનિરુદ્ધાર્કકરારુણ ॥ ૧૦॥
નમસ્તે નરકારાતે નમસ્તે મધુસૂદન ।
નમસ્તે લલિતાપાઙ્ગ  નમસ્તે નરકાન્તક ॥ ૧૧॥
નમઃ પાપહરેશાન નમઃ સર્પભવાપહ ।
નમઃ સમ્ભૂતસર્વાત્મન્નમઃ સમ્ભૃતકૌસ્તુભ ॥ ૧૨॥
નમસ્તે નયનાતીત નમસ્તે ભયહારક ।
નમો વિભિન્નવેષાય નમઃ શ્રુતિપથાતિગ ॥ ૧૩॥
નમશ્ચિન્મૂર્તિભેદેન   સર્ગસ્થિત્યન્તહેતવે ।
વિષ્ણવે ત્રિદશારાતિજિષ્ણવે પરમાત્મને ॥ ૧૪॥
ચક્રભિન્નારિચક્રાય ચક્રિણે ચક્રવલ્લભ ।
વિશ્વાય વિશ્વવન્દ્યાય વિશ્વભૂતાનુવર્તિને   ॥ ૧૫॥
નમોઽસ્તુ યોગિધ્યેયાત્મન્નમોઽસ્ત્વધ્યાત્મિરૂપિણે ।
ભક્તિપ્રદાય ભક્તાનાં નમસ્તે મુક્તિદાયિને ॥ ૧૬॥
પૂજનં હવનં ચેજ્યા ધ્યાનં પશ્ચાન્નમસ્ક્રિયા ।
દેવેશ કર્મ સર્વં મે ભવેદારાધનં તવ ॥ ૧૭॥
ઇતિ હવનજપાર્ચાભેદતો વિષ્ણુપૂજા-

નિયતહૃદયકર્મા યસ્તુ મન્ત્રી ચિરાય ।
સ ખલુ સકલકામાન્ પ્રાપ્ય કૃષ્ણાન્તરાત્મા
જનનમૃતિવિમુક્તોઽત્યુત્તમાં ભક્તિમેતિ ॥ ૧૮॥
ગોગોપગોપિકાવીતં ગોપાલં ગોષુ ગોપ્રદમ્ ।
ગોપૈરીડ્યં ગોસહસ્રૈર્નૌમિ ગોકુલનાયકમ્ ॥ ૧૯॥
પ્રીણયેદનયા સ્તુત્યા જગન્નાથં જગન્મયમ્ ।
ધર્માર્થકામમોક્ષાણામાપ્તયે પુરુષોત્તમઃ ॥ ૨૦॥
॥ ઇતિ શ્રીનારદપઞ્ચરાત્રે શ્રીકૃષ્ણસ્તવરાજઃ સમ્પૂર્ણઃ ॥

